
Unión del Pueblo Navarro talde parlamentarioari atxikitako Raquel Garbayo Berdonces andreak, Legebiltzarreko Erregelamenduan ezarritakoaren babesean, honako mozio hau aurkezten du, Eskubide Sozialetako, Ekonomia Sozialeko eta Enpleguko Batzordean eztabaidatzeko.
Mozioaren jarraipena Eskubide Sozialetako, Ekonomia Sozialeko eta Enpleguko Batzordean egitea eskatzen dut.
Zioen azalpena
Pobrezia nafar askori eragiten dion etenik gabeko arazo bat da.
Nafarroako pobreziari eta gizarte-bazterketari buruzko azken datuen arabera (datuok Estatistikako Institutu Nazionalaren bizi-baldintzei buruzko inkestan jaso dira), Nafarroan gero eta okerrago gaude, eta pobreziaren nahiz desberdinkeriaren goranzko joera kezkagarri horren aurrean ezin dugu ez ikusiarena egin.
Datuek erakusten dute zenbait kolektibo kalteberagoak direla (emakumeak, 29 urtetik beherako gazteak eta, bereziki, 16 urtetik beherakoak),  eta pobrezia-tasa handiagoa dela horien kasuan, baita migratzaileen kasuan ere, egoera zailagoei egin behar baitiete aurre.
Pobrezia ez da soilik baliabide ekonomikorik ez edukitzea, orobat eragiten baitie osasunari, hezkuntzari eta pertsonen bizi-kalitateari. Pobrezia-egoeran dauden pertsonek zailago dute oinarrizko zerbitzuak jaso ahal izatea, eta oztopo gehiago dauzkate egoera horretatik irteteko.
Adierazle guztiek diote nabarmen okerrera egin duela Nafarroan pobreziaren egoerak: Arope tasa maila historikoetan dago (18,3), pobreziarena 14,2koa da, gabezia material eta sozialarena 6,3koa, eta enpleguko behe intentsitatearena 8,5ekoa. Alde handiarekin gara azken urteotan portaera okerrena izan duen erkidegoa.
Bestalde, hala 2022ko GINI adierazleak (hori da dagoen azkena), zeina 31koa baita, nola 2025eko S80/20 indizeak, zeina 5,5ekoa baita, adierazten dute gure erkidegoan esponentzialki igo dela desberdinkeria. Nafarroa beti egon da batezbestekoaren azpitik, eta orain, ordea, gainetik dago. Desberdinkeria handiagoa da, beraz, nafarren artean aukerei dagokienez.
Arlo horretako politika publikoak funtsezkoak dira baldin eta egoera aldatu nahi badugu.
Gizarteratze plan estrategiko bat da, hain zuzen ere, gurean egoera zuzentzeko eta berdintasunaren eta gizarteratzearen alde lan egiteko daukagun tresnetako bat.
2018-2021 aldirako Nafarroako Gizarteratze Plan Estrategikoa iraungita dago, eta horri gehitzen badiogu Nafarroako biztanleria asko aldatu dela azken urteotan, are beharrezkoagoa da hori dena kontuan hartuko duen gizarteratze-estrategia berri bat taxutzea.
Eskubide Sozialetako kontseilariak behin baino gehiagotan adierazi du oso aurreratuta dagoela hori eta, are, badagoela horretan ari den lantalde bat. Gaia presakoa dela-eta, honako erabaki proposamen hau aurkezten dugu:
- Nafarroako Parlamentuak Nafarroako Gobernua premiatzen du gehienez ere hiru hilabeteko epean aurkez dezan Nafarroarako Gizarteratze Estrategia berri bat.

